
BOSHLANG‘ICH TA’LIMDA 
KOGNITIV FAOLLIKNI 
RIVOJLANTIRISHNING 
AFZALLIKLARI

Ismailova Nozima Umaraliyevna
Namangan Davlat universiteti tadqiqotchisi

Annotatsiya: Ushbu maqolada kognitiv faollikning yuqori darajasini ta’minlaydigan asosiy shartlardan biri – axborotga 
boy, faoliyatga yo‘naltirilgan o‘quv muhitining mavjudligi ekanligi ta’kidlanadi. Shuningdek, ushbu muhitda amaliy faoliyat 
bilan shug‘ullanish imkoniyatining yaratilishi, o‘quvchi uchun mazmunli axborot maydoni va unda faol qatnashish imkoni-
yati uning kognitiv qiziqishini uyg‘otishi haqida fikr yuritiladi.

Kalit so‘zlar: kognitiv faol shaxs, fanlararo integratsiya, kognitiv qiziqish, sensorik tajriba, amaliy faoliyat muhiti.
Abstract: This article discusses that one of the key conditions for ensuring a high level of cognitive activity is the pres-
ence of an information-rich, activity-oriented learning environment. It is also emphasized that opportunities for engaging 
in practical activities, creating a meaningful information field for the learner, and active participation in this environment 
stimulate cognitive interest.

Key words: cognitively active personality, interdisciplinary integration, cognitive interest, sensory experience, practical 
activity environment.
Аннотация: В данной статье рассматривается, что одним из основных условий обеспечения высокого уровня ког-
нитивной активности является наличие насыщенной информацией и ориентированной на деятельность учебной 
среды. Кроме того, подчеркивается, что возможность заниматься практической деятельностью, создание содер-
жательного информационного поля для учащегося и его активное участие в нем способствует пробуждению ког-
нитивного интереса.

Ключевые слова: когнитивно активная личность, междисциплинарная интеграция, когнитивный интерес, сен-
сорный опыт, практическая деятельность.

KIRISH
XXI asrda inson kapitali va bilim iqtisodiyotining o‘sishi fonida ta’limdan talab qilinayotgan asosiy vazifa – 

bilim berish emas, balki bilimni anglash, ishlab chiqish va qo‘llashga yo‘naltirilgan ongli, faol, tanqidiy fikrlovchi 
avlodni tarbiyalashdir. Shu nuqtai nazardan, o‘quvchilarning kognitiv faolligini rivojlantirish bugungi kunda jahon 
ta’lim siyosatida muhim yo‘nalishlardan biri bo‘lib qolmoqda. Jumladan, BMT, UNESCO, OECD kabi xalqaro 
tashkilotlar tomonidan e’lon qilingan ta’lim indikatorlarida ham kognitiv ko‘rsatkichlar (critical thinking, problem 
solving, learning to learn, cognitive flexibility) global raqobatbardoshlikning muhim mezonlari sifatida qayd 
etilmoqda. Bu esa, o‘z navbatida, har bir mamlakat ta’lim tizimi uchun fuqarolarida mustaqil fikrlovchi, intellek-
tual jihatdan faol va adaptiv shaxsni shakllantirish masalasini dolzarb qilib qo‘ymoqda. Jahon ta’limidagi hozirgi 
ustuvor yo‘nalishlar o‘quvchini bilim oluvchi emas, balki faol, ongli va ijodiy fikrlovchi subyekt sifatida shakllan
tirishni ko‘zda tutmoqda. Shu bois, kognitiv faollikni rivojlantirish nafaqat pedagogik vazifa, balki ijtimoiy hamda 
madaniy ehtiyojga aylanmoqda

MAVZUGA OID ADABIYOTLAR SHARHI
Pedagogika sohasida kognitiv yondashuv asosida ta’lim jarayonini tashkil etish, o‘quvchilarni 

bilim olish jarayonining faol subyektiga aylantirish, tanqidiy fikrlash va ijodiy tafakkurni shakllantirish 
masalalari O. Musurmonova, T. Sultonov, B. R. Qodirov, B. M. Ochilova, K. B. Qodirov, Sh. Do‘stmuhamme-
dova, D. Q. Asqarova, G. K. Alimova, M. X. Tashibekova, F. Abdug‘opirova, Sh. Nurullayeva, N. Karimova, 
M. Asqarova, N. Abdusamatova kabi olimlar tomonidan chuqur o‘rganilgan. Ularning izlanishlarida bilish jara

yonining faolligi, shaxsiy tajribaga asoslangan o‘rganish, o‘quv faoliyatini individuallashtirish va faollashtirish 
yo‘llari asoslab berilgan.

Mustaqil Davlatlar Hamdo‘stligi mamlakatlarida pedagogika va psixologiya sohasida o‘quvchilarning 
bilish jarayonlari mexanizmlari, idrok, xotira, tafakkur va tasavvurning rivojlanish jarayonlari L. S. Vigotskiy, 
A. N. Leontyev, S. L. Rubinshteyn, D. B. Elkonin, V. V. Davidov, P. Ya. Galperin, A. A. Smirnov, I. A. Zimnyaya, 
V. I. Andreyev, E. S. Polat, O. S. Gazman, N. F. Talizina, N. E. Shiyanov kabi olimlar tadqiqotlarida asoslab 
berilgan. Ayniqsa, Zimnyaya tomonidan ishlab chiqilgan kognitiv-kompetensiyaviy yondashuvda bilimlar 
majmuasi emas, balki o‘quvchining faoliyatga tayyorligi, mustaqil fikr yurita olishi va refleksiya qobiliyati ta’lim 
samaradorligining o‘lchovi sifatida talqin etiladi.

Xorijiy olimlardan B. Bloom, R. Sternberg, J. Bruner, H. Gardner, A. Bandura, J. Bergmann, A. Sams, 
J. Hattie tadqiqotlarida konstruktivistik ta’lim modeli, Flipped classroom texnologiyasi, STEM/STEAM yonda
shuvlari, Inquiry-Based Learning (so‘rovga asoslangan o‘qitish) va Project-Based Learning (loyihaviy o‘qitish) 
usullari orqali o‘quvchilarning kognitiv faolligini kuchaytirishga qaratilgan yondashuvlar tahlil qilingan.

Biroq Flipped classroom texnologiyasi va autogen xususiyatli topshiriqlarning integratsiyasi orqali kognitiv 
faollikni rivojlantirish, boshlang‘ich sinf o‘quvchilari bilan ishlashda Flipped yondashuvni yoshga moslashti-
rish, unga mos mashg‘ulot va topshiriqlar tizimini yaratish, shuningdek, yosh xususiyatiga mos, o‘quvchini 
emotsional va ruhiy jihatdan kognitiv faoliyatga tayyorlovchi mashqlar tizimini dars jarayoniga integratsiyalash 
masalalari ilmiy-nazariy jihatdan to‘liq tadqiq etilmagan.

TADQIQOT METODOLOGIYASI
Tadqiqot jarayonida muammoga oid ilmiy, metodik va pedagogik adabiyotlar hamda manbalar, DTS, 

malaka talablari, o‘quv va istiqbol rejalar, fan dasturlari, darsliklar, milliy va xorijiy tajribalar qiyosiy o‘rganildi. 
Shuningdek, kuzatish, suhbat, anketa, tajriba-sinov ishlari va natijalarni matematik-statistik tahlil qilish usulla
ridan foydalanildi.

TAHLIL VA NATIJALAR
Dunyoning rivojlangan mamlakatlari ta’lim tizimida o‘quvchilarda ongli bilishga intilish, mustaqil fikrlash, 

axborotni tahlil qilish, umumlashtirish, muammo yechimini topish, shuningdek, o‘z fikrini asoslash va meta-
kognitiv nazoratni shakllantirish masalalari muhim ahamiyatga ega bo‘lmoqda. Xususan, Finlyandiya ta’lim 
modelida o‘quvchilarda tanqidiy fikrlash, muammoli vaziyatlarni tahlil qilish va o‘z ta’limini boshqarish salohi-
yatini rivojlantirishga alohida e’tibor qaratilmoqda. Janubiy Koreya va Yaponiya ta’lim tizimlarida ham intellek-
tual salohiyatni rag‘batlantirishga qaratilgan o‘quv loyihalari, virtual laboratoriyalar va aqliy mashqlar keng joriy 
etilmoqda. AQSh, Kanada, Singapur kabi mamlakatlarda esa STEAM, Flipped classroom, muammoli ta’lim 
kabi innovatsion texnologiyalar asosida o‘quvchilarning kognitiv darajasini oshirishga oid tendensiyalar ishlab 
chiqilmoqda.

Mamlakatimizda olib borilayotgan keng ko‘lamli ta’lim islohotlarining zamirida o‘quvchilarning intellektual 
salohiyatini rivojlantirish, mustaqil fikrlashga o‘rgatish va kognitiv faol shaxsni tarbiyalash asosiy vazifalardan 
biri sifatida belgilanmoqda. Ta’lim mazmunini yangilash, fanlararo integratsiya, kompetensiyaviy yondashuv, 
STEAM texnologiyalarini joriy etish, raqamli didaktika vositalaridan keng foydalanish – bularning barchasi o‘quv
chilarning kognitiv faolligini rivojlantirishga qaratilgan strategik choralar sifatida xizmat qilmoqda. Shuningdek, 
O‘zbekiston ta’lim tizimida kognitiv faollikni rivojlantirishga qaratilgan islohotlar xalqaro ilg‘or tajribalar bilan 
uyg‘un holda olib borilmoqda. Bu esa nafaqat bilimli, balki fikrlovchi, muammolarga tahliliy yondashuvchi va o‘z 
pozitsiyasini ongli ifoda eta oladigan yangi avlodni tarbiyalashni taqozo etadi.

Kognitiv faollikning yuqori darajasini ta’minlaydigan asosiy shartlardan biri – bu axborotga boy, faoliyatga 
yo‘naltirilgan o‘quv muhitining mavjudligidir. Shuningdek, ushbu muhitda amaliy faoliyat bilan shug‘ullanish 
imkoniyatining yaratilishi o‘quvchiga mazmunli axborot maydonida faol qatnashish imkonini beradi, uning 
kognitiv qiziqishini uyg‘otadi, izlanishga undaydi va bilishga bo‘lgan ichki ehtiyojni faollashtiradi.

Biroq bilish faolligining ushbu darajasiga erishishga asosiy to‘siqlardan biri sifatida ta’lim jarayonida nazariy 
shakllarning juda erta joriy qilinishi, shuningdek, bolaning hali to‘liq shakllanmagan emotsional-hissiy va amaliy 
tajribasini e’tiborga olmasdan uni erta bosqichdayoq “kitob madaniyati”ga ortiqcha jalb etish ko‘rsatiladi. Bu 
holat bolaning sezgi-idrokka asoslangan bilish yo‘nalishlarini cheklaydi, unga begona bo‘lgan abstrakt tushun-
chalarni erta o‘zlashtirishga majbur etadi va natijada tabiiy bilish qiziqishi so‘nib qolishi mumkin.

Bilish faolligining rivojlanishi uchun, ayniqsa boshlang‘ich bosqichda, sensorik, tajribaviy va faol faoliyat 
muhitini yaratish zarur. Bilimlar faqat nazariy shaklda emas, balki amaliy tajriba, kuzatuv, izlanish va faol ishtirok 
orqali o‘zlashtirilgandagina o‘quvchining ichki motivatsiyasi va bilishga bo‘lgan intilishi barqaror rivojlanadi.

Boshqacha qilib aytganda, o‘quvchining sezgi va amaliy faoliyatga asoslangan shaxsiy tajribasini boyi
tishga xizmat qiladigan barcha omillar uning bilish faolligini rivojlantiradi. Aksincha, unga hali zarur bo‘lmagan 
bilimlarning tayyor holda erta berilishi – ya’ni o‘quvchida bu bilimlarni o‘z tajribasi bilan bog‘lab anglash ehtiyoji 
shakllanmasdan ilgari ularni berish – tabiiy bilish qiziqishining susayishiga olib keladi.

Bilish faolligining keyingi darajasi – bu bilim va ko‘nikmalarni egallashga yo‘naltirilgan faoliyat bo‘lib, u 
o‘quvchi tomonidan bilish muammolarini hal qilish, aqliy yutuqlarga erishish istagi bilan namoyon bo‘ladi. 
Mazkur faoliyat darajasi ayniqsa boshlang‘ich sinf o‘quvchilarida yorqin ifodalanadi. Bu yosh davrida bilish 
faolligining rivojlanishi mantiqiy tafakkurning shakllanishi bilan chambarchas bog‘liq bo‘lib, ushbu bosqichning 
yetakchi psixik rivojlanish yo‘nalishi hisoblanadi.

Shu sababli, ushbu darajadagi faoliyatga quyidagi xususiyatlar xosdir:

•	 intellektual masalalarni mustaqil hal qilishga intilish;

•	 bu masalalarni yechish uchun zarur vositalarni egallashga qiziqish;

•	 intellektual muvaffaqiyatga erishishga ehtiyojning ortishi;

•	 o‘rganilayotgan mavzu yuzasidan “bu qanday bajariladi?”, “nima uchun aynan shunday qilish kerak?”, 
“qanday qilish to‘g‘ri, qanday noto‘g‘ri?” kabi savollarni faol berish;

•	 taklif etilgan faoliyat usullarini egallashga yo‘naltirilgan ijobiy o‘quv motivatsiyasi;

•	 murakkab amaliy operatsiyalarni o‘zlashtirish va yangi bilimlarni o‘rganish bilan bog‘liq ijobiy emotsional 
kechinmalar;

•	 noma’lum so‘z va tushunchalarga qiziqishning kuchayishi;

•	 bilish qiziqishining situatsion xarakter kasb etishi, ya’ni yangi ma’lumot olingach yoki topshiriq bajarilgach 
qiziqishning so‘nishi; haddan tashqari ko‘p axborot taqdim etilganda esa “psixologik to‘yinish” alomatlar-
ining yuzaga kelishi.

Shunday qilib, boshlang‘ich ta’lim bosqichida o‘quvchilarning bilish faolligi asosan intellektual qiziqish, 
mantiqiy tafakkurni shakllantirish va amaliy bilimlarni o‘zlashtirish ehtiyoji bilan boshqariladi. Ushbu davrda 
berilgan ta’lim mazmuni va metodikasi o‘quvchining psixik rivojlanish darajasiga mos kelgan taqdirdagina u 
izchil bilish faolligini namoyon etadi.

Kognitiv faollik o‘quv faoliyatining asosiy samaradorlik omilidir, chunki u o‘quvchining intellektual, emot-
sional va motivatsion salohiyatlarini uyg‘unlashtirib faollashtiradi. O‘quv jarayonida bilimlarni tayyor holda 
qabul qilishdan ko‘ra, o‘quvchining bilimni izlab topishi, muhokama qilishi, savol qo‘yishi, taxmin yuritishi va 
xulosa chiqarishi ta’limda chuqur o‘zlashtirishni ta’minlaydi. Bu esa kognitiv faollikni o‘stirishga xizmat qiladigan 
texnologiya, metod va psixologik yondashuvlarning zarurligini belgilaydi.

Xorijiy va mahalliy tadqiqotlar kognitiv faollikni rivojlantirishda faol o‘qitish texnologiyalari, reflektiv 
yondashuv va o‘z-o‘zini baholash metodlarining ustuvorligini ta’kidlaydi. AQSh, Finlyandiya, Janubiy Koreya 
va Yaponiya tajribasida “bilimni izlash orqali o‘zlashtirish”, “muammoni anglash orqali fikrlash” tamoyillariga 
asoslaniladi. Mahalliy olimlar (T. Yo‘ldoshev, N. Jo‘rayev, M. Zokirova, F. Abdug‘opirova, M. Tashibekova) 
esa kognitiv faollikni shakllantirishda kompetensiyaviy yondashuv, emotsional qo‘llab-quvvatlash va didaktik 
moslashtirishning muhimligini asoslaganlar.

Boshlang‘ich sinf o‘quvchilarining kognitiv faolligini rivojlantirish modeli bosqichlilik, integratsiya, refleksiya 
va faoliyatga yo‘naltirish kabi tamoyillarga asoslangan bo‘lib, u o‘quvchining individual rivojlanish dinamikasini 
hisobga olgan holda amalga oshiriladi. Ushbu modelda o‘quv faoliyati shunchaki axborot olish emas, balki 
shaxsiy tajriba asosida bilim qurish, his qilish, baholash va qayta ishlab chiqish jarayoni sifatida tashkil etiladi. 
Model Flipped classroom texnologiyasi, autogen topshiriqlar tizimi va reflektiv yondashuvni uzviy bog‘laydi.

XULOSA VA TAKLIFLAR 
“Ona tili” va “O‘qish savodxonligi” fanlarida Flipped classroom texnologiyasidan foydalanish o‘quvchilarni 

mustaqil ravishda axborot bilan ishlashga, uni ongli tahlil qilishga hamda sinfda faol muhokama qilishga 
undaydi. Bu esa ularning kognitiv faolligini sezilarli darajada oshiradi. Mazkur texnologiyada o‘quvchilar uyda 
oldindan video, hikoya yoki matn bilan tanishib chiqadilar, dars jarayonida esa amaliy tahlil, savol-javob, kichik 
guruhli bahs va reflektiv suhbatlar orqali bilimlarini chuqurlashtiradilar. Ushbu yondashuv o‘quvchilarning tafak-
kuri, tasavvuri va fikr bildirish jarayonlarini faollashtiradi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.01

13.00.02

13.00.03

13.00.07

13.00.09

07.00.00

01.00.00

